Thema: Beth am fod yn ffrindiau hefo pawb!

Nôd: Gweld gwerth pawb. Peidio edrych i lawr ar bobl am eu bod yn wahanol, neu yn methu gwneud rhai pethau.

Adnoddau: 

Lluniau amrywiol anifeiliaid e.e. ci, cath, aderyn, neidr, pry genwair (mwydyn), ceffyl.

Agor y drws: 

Yr athro i ddangos y lluniau a gofyn pa anifail fyddai’r plant yn ei hoffi fel anifail anwes.  Rhoi cyfle i’r plant ymateb.

Camu ’mlaen: 

Go brin y bydd llawer wedi dewis pry genwair – holwch pam?  Efallai y ceir yr atebion – rhy fach, methu cerdded, methu chwarae hefo fo, hyll.............etc.

Yr athro i egluro fod y Pry genwair bach yn gwneud gwaith pwysig iawn, ac yn helpu pob un ohonon ni i fyw.  Mae’n gwneud tyllau yn y pridd, ac yn gadael yr aer i mewn i’r pridd. Mae’r pridd yn cael ei gyfoethogi, ac mae cnydau/llysiau/ffrwythau yn tyfu’n well.

Ydyn ni weithiau yn meddwl am bobl yn yr un ffordd?  Ydyn ni’n dweud “Dwi ddim yn hoffi ............ mae o’n rhy fyr.......mae o’n methu cicio pêl yn syth.........mae hi’n dew............mae hi’n ormod o swot.”?

Mae’r Beibl yn dweud bod gwerth i bawb, a bod eisiau parchu pawb.  Roedd Iesu Grist yn gweld gwerth pawb.  Dewisodd o bysgotwyr tlawd i wneud ei waith – rhai nad oedden nhw hyd yn oed yn gallu darllen mae’n debyg.  

Stori o’r Beibl:  
Pan oedd Iesu tua 30 oed, daeth yn amser iddo fo ddechrau ar ei waith o ddysgu pobl am Dduw.  Roedd ganddo angen help i wneud hyn, ac felly fe ddewisodd 12 o ddynion i fod yn ffrindiau arbennig iddo.  Un diwrnod, wrth iddo gerdded ar lan Llyn Galilea, gwelodd ddau frawd – Andreas a Simon Pedr.  “Dewch gyda mi” galwodd arnyn nhw.  Roedd y ddau bysgotwr yn brysur wrth eu gwaith, ond roedden nhw’n gwybod bod Iesu yn ddyn arbennig iawn, a dyma nhw’n rhedeg ar ei ôl.  Ychydig wedyn, daeth Iesu ar draws dau frawd arall – Iago ac Ioan oedd y rhain, a dywedodd Iesu wrthyn nhw hefyd “Dewch gyda mi”. Dyma’r ddau frawd yma hefyd yn gadael eu gwaith fel pysgotwyr a dilyn Iesu.  

Dewisodd Iesu ddeuddeg o ddynion i fod yn ddilynwyr, neu’n ddisgyblion iddo.  Roedden nhw’n dysgu am Dduw gan Iesu, ac yna aethon nhw allan i ddweud wrth bobl eraill.   Roedden nhw’n wahanol iawn i’w gilydd.  Dyma enwau ffrindiau arbennig Iesu Grist – Simon Pedr, Iago ac Ioan, Andreas, Philip, Bartholomeus, Mathew, Thomas, Iago fab Alffeus, Thadeus, Simon a Jwdas Iscariot.   

Munud i Feddwl:  

Ydyn ni’n edrych i lawr ar rhai pobl?   Ydyn ni’n trin rhai pobl yn wahanol?  Ydyn ni’n gadael rhai plant allan e.e. ar y iard chwarae, mewn gemau?  

Sut allwn ni fod yn ffrindiau hefo pawb?

Gweddi:

Annwyl Iesu Grist,

roeddet ti’n weld gwerth pob un o’r disgyblion.

Roeddet ti’n parchu pawb.

Helpa ni i fod yn debyg i ti.

Helpa ni i wneud ffrindiau a chwarae hefo pawb.

Amen.

Catrin Roberts

